
Киирии тыл

Сэрэхтээх  буолуу  быраабылатын  оҕо  кыра  эрдэҕиттэн  билэрэ  ордук. 
Оскуолаҕа киириэн иннинээҕи саастаах оҕо болҕомтото мөлтөх, түргэнник 
аралдьыйар,  дьону үтүктэр уратылаах.  Туох эрэ  саҥаны-сонуну көрдөҕүнэ 
сэргиир, тугу барытын умнар, улдьаарар. Күн аайы оҕоҕо сүбэлээн, сэрэтэн, 
такайан,  сэмэлээн,  көрдөрөн  үөрэтиллэр.  Аҥардас  «бобуунан»  эрэ 
муҥурдаммакка,  оҕо  өйдүүрүн  курдук  быһааран,  көрдөрөн  биэрэр  ордук. 
Амматааҕы  «Сардаана»  оҕону  сайыннарар  кииҥҥэ  оҕо  кыра  эрдэҕиттэн 
сэрэхтээх, сатаан көмүскэнэр кыахтаах буола улаатарыгар араас хайысхалаах 
үлэ ыытыллар. Ол уопутугар олоҕуран иитээччилэргэ, төрөппүттэргэ, алын 
сүҺүѳх  учууталларыгар  «Сэрэхтээх  буол»  диэн  көмө  матырыйаал 
оҥоһулунна.  Көмө  матырыйаалга  оонньуулар,  кэпсээннэр,  мультфильмнар 
киирдилэр.  Оҕону  сэрэхтээх  буолууга,  ыксаллаах-кутталлаах  түгэннэргэ 
уолуйан  хаалбакка,  сөптөөхтүк  дьаьанарыгар  айымньы  араас  көрүҥнэрэ 
туһанылыннылар.  Айымньылар  оҕоҕо  өйдөнүмтүөлэр,  олоххо-дьаьахха 
сэрэхтээх  буолуу  үөрүйэхтэрин  дэбигис  ылыннараллар,  өйдөтөллөр.  Бу 
матырыйаал оҕону сэрэхтээх буолууга иитиигэ туһалаах,  көмөлөөх буолуо 
диэн эрэнэбит.

Бырайыак сыала-соруга: 

- Сыала:

Оҕо ыксаллаах, кутталлаах быһыы үөскээтэҕинэ сөптөөх быһаарыныыны

ылынар үөрүйэҕин сайыннарыы.

 Соруктара:

- Бэйэтин харыстанар быраабылалары билиһиннэрии;

- Оҕо куттала суох сылдьар, сайдар эйгэтин тэрийии;

-  Оҕоҕо  харса-хабыра,  оттомо  суох  буолуутун  хааччахтыыр  норуот 
сиэрин-туомун билиһиннэрии, үөрэтии;

- Күннээҕи олоххо кѳрсѳр, олоххо, доруобуйаҕа кутталы үѳскэтэр эттиктэр, 
тэриллэр тустарынан ѳйдѳбүллэри иҥэрии;

-  Оҕону  сэрэхтээх  буолууга  үөрэтэр-такайар  кэпсээннэр,  оонньуулар, 
мультфильмнар  нѳҥүѳ  сэрэхтээх  буолуу  сүрүн  быраабылатын  билэри 
ситиҺии.

Уһулуччу суолтата:



Билиҥҥи кэмнэ чэгиэн-чэбдик доруобуйалаах, бэйэтин сатаан көрүнэр, чөл

куттаах, сиэрдээх киһи инникитин эрэллээхтик көрөр. Хас биирдии төрөппүт 
оҕото  кыратыттан  этэҥҥэ,  доруобайдык  сылдьарын  туһугар  кыһанар.  Ол 
эрээри  болҕомтолоох,  сэрэхтээх  буолуу  үөрүйэхтэрин  ситэ  үөрэппэтиттэн 
оҕо  «онно-  манна»  түбэһиитэ  тахса  турар  (оһол,  эчэйии).  Ол  үксэ  оҕо 
ыксаллаах  -  кутталлаах  тугэннэ  сөптөөх  быһаарыныыны  ылымматыттан, 
үгүһү билбэтиттэн-көрбөтүттэн, улахан дьон аахайбаттарыттан тахсар.

Мичил уол быҺылаана



    УҺун кыҺын ааҺан, халлааммыт улам сылыйан күнүҺүн  уулларар, түүнүн 
тоҥорор буолан, киҺи сылдьар сирэ барыта муус буолла. Хаамарга сэрэхтээх, 
халтарыйан охтон түҺүѳххэ сѳп курдук. Суол эмиэ массыына сылдьарыгар 
халтараан  буолан  суоппардарга  сэрэхтээх  буолбут.   Мичил  уҺуйааҥҥа 
сылдьар,  иитээччитэ  Марина  Андреевна  таҺырдьа  халтараан  буолбут, 
халтарааҥҥа сэрэнэн сылдьын диэн наҺаа интэриэҺинэй оонньуу оонньотто. 
«Сэрэн халтараан» диэн сүрдээх интэриэҺинэй мультфильм кѳрдѳрдѳ уонна 
халтарааҥҥа хайдах сылдьыы туҺунан араас быраабылалары кэпсээтэ.

   Онтон Мичил уол: 

- халтарааҥҥа халтарыйбат эрэҺиинэ уллуҥнаах атах таҥаҺын кэтэр ордугун;

- Сүүрбэккэ, ыксаабакка сэрэнэн хаамыахтааххын;

- Суолу туоруурга сэрэнэн светофор баар сиригэр от күѳх уот умайдаҕына 
эрэ туорууру;

-  Светофор  суох  сиригэр  үчүгэйдик  суолу  икки  ѳттүттэн  кѳрѳн  баран 
туорууру;

- Халтарыйдахха хайдах харыстанан охтору;

- Суол аттыгар, суолга оонньуо суохтааххын диэн мичил уол ѳйдѳѳн хаалла. 

    Биир үтүѳ күн ийэтэ Мичилгэ куораттан саҥа мээчик оонньуур атыылаҺан 
аҕалла. Мичил үѳрүүтүттэн мээчигин таҺырдьа илдьэ оонньуу таҕыста, били 
иитээччитэ Марина Андреевна кэпсээбитин таҺыччы умнан кэбистэ уонна 
суол  аттыгар  табаарыҺын  Айталы  кытта  футболлуу  оонньоотулар. 
ТабаарыҺа  сүүрэн  иҺэн  мууска  халтарыйан  охтон  түстэ  уонна  атаҕын 
ѳлѳрдѳ.  Онтон  Мичил  мээчигин  эккирэтэн  суолга  сүүрэн  таҕыста  утары 
массыына иҺэр эбит, суоппар суол халтараан буолан массыынатын нэҺиилэ 
туормастаан  тохтотто.  Мичил  кутталыттан  хараҕын  ытыҺынан  бүѳлэнэн 
баран ытыы турда. Дьэ эрэ, уолаттар тугу сыыстылар?

Арай биирдэ тыаҕа



   Арай  биирдэ  тыаҕа  маннык  быҺылаан  буолла.  Куобахчаан  Тоша  иҺэ 
ыалдьан биир күнү быҺа сытта, хотуолуур, сэниэтэ суох, этэ ип-итии. Ийэтэ 
ыксаата,  хайдах  гыныан  булбата.  Онуоха  Тоша  аҕата  «-  мэкчиргэҕэ  бара 
сырыттахха  табыллыыҺы,  сүбэтэ  –  амата  ылыахха  диир».  Ийэ  куобах 
барыны –  бары билэр  кырдьаҕас  мэкчиргэҕэ  сүбэ  ыла  барда.  Мэкчиргэҕэ 
кэлэн  ийэ  куобах  туох  буолбутун  сиҺилии  кэпсээтэ.  Мэкчиргэ  куобахха 
эмтээх от биэрдэ,  «- Бу оту чэй оҥорон күҥҥэ үстэ иҺэрт диэтэ. 

  Куобах мэкчиргэттэн ылбыт эмтээх отунан куобахчаан Тошаны эмтээтэ. 
Тоша  сарсыҥҥытыгар  арыый  да  буолла.  Тоша  туохтан  иҺэ  ыалдьыбыта 
маннык этэ:

   -  Биир  үтүѳ  күн  куобахчаан  Тоша  доҕотторун  кытта  тыаҕа  тэллэйдии 
бардылар. Бу иннинээҕи күҥҥэ ардах түспүт буолан тыа иҺэ, салгына сип – 
сибиэҺэй сыттаах, тэллэй бѳҕѳ кэчигирэспит. Кыыллар маны кѳрѳн үѳрэ – 
кѳтѳ  тэллэй  хомуйбутунан  киирэн  бардылар.  Тоша  сиэниллэр  тэллэйи, 
сиэниллибэт тэллэйи арааран билбэт эбит. Барытын хомуйан истэ, ол хомуйа 
сылдьан дэлби хааман сылайда, аччыктаата, аҺыан наҺаа баҕарда. Хомуйбут 
тэллэйиттэн  биир  –  биир  ыла  –  ыла   сиэн  киирэн  барда.  Кыылчааннар 
иҺиттэрин  томточчу  тэллэйинэн  толорон,  үѳрэн  –  кѳтѳн  дьиэлэригэр 
бардылар. Тоша дьиэтигэр толору тэллэйдээх корзинатын киллэрэн остуол 
үрдүгэр уурда уонна ийэтин диэки үѳрбүт харахтарынан кѳрдѳ.

   Тоша  ийэтэ  корзиналаах  тэллэйи  кѳрѳн  баран  уолугар  эттэ,  -  Тоша, 
сиэниллибэт  дьааттаах  тэллэйдэри  хомуйбуккун  диэтэ  уонна  сиэниллэр, 
сиэниллибэт  тэллэйдэр  хайдах  буолалларын  кѳрдѳрдѳ,  сүбэлээтэ.  Тэллэйи 
сиикэйдии сиир кутталлааҕын кэпсээтэ. 

   КиэҺэ буолла, Тоша иҺэ ыалдьан ороҥҥо сытта, ыарыыта сүр күүстээх. 
Ыарыытын тулуйбакка Тоша куобахчаан ытаата. Ийэтэ тугу гыныан, хайдах 
буолуон билбэтэ, ыксаата уонна кырдьаҕас мэкчиргэҕэ сүбэ ыла барбыта. 
Тоша эмтэнэн үчүгэй буолла. Кини дьэ биллэ сиэниллэр, сиэниллибэт 
тэллэйдэри уонна тэллэйи сиикэйдии сиир олус кутталлааҕын, доҕотторугар 
хайдах тэллэй сиэниллэрин, хайдах тэллэй сиэниллибэтин, тэллэйи 
сиикэйдии сиир олус кутталлааҕын сүбэлиир буолла.  

Дьэдьэнниттэр



  Арай биирдэ Айыына кыыс 5  саастаах быраатыныын Айталлыын уонна 
эбэлэрин  Аананы  кытары  чугастааҕы  хатыҥ  чараҥҥа  дьэдьэннии 
таҕыстылар. ТаҺырдьа ыраас халлаан, сып – сылаас күн сатыылаан турда. 
Айыына  эбээтэ  тигэн  биэрбит  ыаҕыйатыгар  биир,  биир  дыргыл  сыттаах, 
кытарчы буспут дьэдьэннэринэн толорон истэ, син балай да буоллулар. Арай 
ханан да кэлбитэ биллибэккэ хап – хара былыт үрдүлэринэн халыйда, этиҥ 
эттэ,  тыал бѳҕѳтѳ түстэ.  Айыыналаах,  Айтал куттаннылар, кутталларыттан 
улахан  баараҕай  тиит  мас  анныгар  састылар.  Эбэлэрэ  ыҥырарын  этиҥ 
тыаҺыгар истибэтилэр. Арай сүр улаханнык тыас тыаҺаата да аттыларыгар 
тиит мас сууллан барчаланна.

  Айыыналаах,  Айтал  кутталларыттан   куустуҺан  олорон  ытастылар. 
Этиҥнээх ардах ѳр – ѳтѳр буолбата омуннаахтык кэлэн түҺэн баран уостуйан 
ханан  да  ардах  түспэтэҕинии  мэлдьэҺэн,  халлаан  ырааҺыран  күн  бѳҕѳ 
буолла.

  Эбэлэрэ Айыыналаах, Айталга сүбэлээтэ, этиҥнээх ардах кэмигэр хаҺан да 
мас анныгар олоруман, чаҕылхан маска түҺэр, кини сүдү күүстээх, хайдах да 
бэйэлээх баараҕай маҺы  суулларыан сѳбүн эттэ. Тыаҕа сылдьан этиҥнээх 
ардахха  түбэстэххэ  хайаан  да  мас  анныгар  саспакка  аҺаҕас  сиргэ  тахсан, 
хонууга,  толооҥҥо  сытынанан  кэбиҺэр  буолуҥ  диэтэ.  Онтон  дьиэҕэ  баар 
кэмҥэ этиҥнээх ардах түҺэр түгэнигэр түннүк аттыгар, уот ситимин аттыгар, 
ол эбэтэр розетка аттыгар олорор, суотабай тѳлѳпүѳнүнэн кэпсэтэр сэрэхтээх 
диэн туҺалаах сүбэлэри эттэ. Оҕолор эбэлэрин тылын болҕойон иҺиттилэр 
уонна атын оҕолорго бэйэлэрин тугу билбиттэрин – иҺиппиттэрин кэпсиир, 
сүбэлиир буоллулар.

Эколог – идэтин кытта билсиҺии



Сыала: Эколог – идэтигэр сүрүн ѳйдѳбүл иҥэрии. Эколог тулалыыр эйгэҕэ, 
хас  биирдии  киҺи  олоҕор  оруола  наадалааҕын  билиҺиннэрии.  Эколог 
үлэтигэр убаастабыллаах сыҺыан үѳскэтии.

Соруга: 

- Идэ хайысхатын кыра саастарыттан билэ – кѳрѳ үѳрэнэллэрин ситиҺии;

- Эколог идэтин билсиҺиннэрии, суолтатын быҺааран билэллэрин ситиҺии;

- Идэҕэ интэриэс тардыы;

- Эколог үлэтин билэллэрин.

Дьарык сайыннарар сыала: Оҕо толкуйдуур дьоҕурун сайыннарыы, эколог 
идэтин туҺунан ѳйдѳбүлүн кэҥэтии;

Дьарык барыыта:

Бэйэ-бэйэни кытта мичээрдэ бэлэхтэҺиэх

- Эн уонна мин доҕордуубут,

 Илиибитин ылсыҺан, 

Тѳгүрүккэ туруоҕун,

Бэйэ – бэйэбитигэр,

МичээрдэҺиэх. 

Иитээччи: Оҕолоор, былыр – былыргыттан, күн бүгүҥҥэ диэри өбүгэлэрбит 
бэргэн  этиилэри  олохторугар,  үлэлэригэр-хамнастарыгар  туһаналлар 
«Киһини үлэ киэргэтэр» эбэтэр  «Ким үлэлиир – ол аһыыр, ким үлэлээбэт – 
ол аһаабат».

- Үлэ диэн араас буолар, киһи үлэни бэйэтэ талар. Талбыт идэтин баһылаан 
олоҕун тухары бэриниилээхтик үлэлиир. Идэтин баһылыыр, сайдар, дьоҥҥо 
туһалаах киһи буолар. Оҕолоор, ханнык идэлэри билэргитинэн биир – биир 
аттаталаан?, маладьыастар элбэх идэни билэр эбиккит.

«Ким тугу гынар» - оонньуу

- Быраас эмтиир, учуутал үѳрэтэр, бырадабыас атыылыыр уо.д.а…

-  Оҕолоор,  онтон  эҺиги  тѳрѳппүттэргит  туох  идэлээхтэрин  билэҕит  дуо? 
(оҕолор эппиэттэрэ)



«Туох буолуой, арай…» мээчиктээх оонньуу

Туох буолуой, арай:

- повар ас астаабатаҕына?

- быраас дьону эмтээбэтэҕинэ?

- учуутал оҕолору үѳрэппэтэҕинэ?

- тутааччы дьиэ оҥорон бүттэҕинэ?

- суоппардар массыына ыытан бүттэхтэринэ?

- баҺаарынайдар баҺаары умулларбатахтарына? (оҕолор эппиэттэрэ)

Хамсаныылаах сынньалан: 

Оҕолоор,  бүгүн  мин  эҺиэхэ  олус  интэриэҺинэй,  наадалаах,  туҺалаах  , 
дьоҥҥо  эрэ  буолбатах,  тулалыыр  айылҕабытыгар  эмиэ  наадалаах  идэни 
билиҺиннэриэхпин баҕарабын. 

Айылҕаны харыстыыр,

Доруобуйаны арчылыыр,

Тулалыыр эйгэни кѳмүскүүр,

Үѳрэтэр, чинчийэр,

Кини идэтэ… Эколог

Эколог диэн туох идэлээх киҺи эбитий? 

- Экология диэн тыл тылбааҺа – олорор дьиэ, олорор сири этэллэр эбит. Ол 
эбэтэр, биҺиги олорор планетабыт буолар

-  Кыыллар,  дьоннор,  балыктар,  кѳтѳрдѳр,  үѳн кѳйүүр,  үүнээйи бары биир 
дьиэлээхпит, ол олорор дьиэбит айылҕа. 

-  Эколог  –  диэн,  биҺиги  олорор  сирбитигэр  үүнэр  үүнээйини,  олорор 
кыыллары, дьоннору, үѳнү кѳйүүрү харыстыыр, кѳмүскүүр киҺи буолар.

Хамсаныылаах сынньалан:

Отонньуттар 

Тыаҕа үүнэр хаптаҕас,



Дьэдьэн, сугун, моонньоҕон,

Отону үргээри,

Тѳҥкѳйѳбүт аллараа,

ИҺиппитин толорон, 

Тыа устун хаамтыбыт.

Глобус кѳрүү.

- БиҺиги олорор планетабытын ордук ханнык ѳҥ баҺыйарый?

-  Халлаан күѳх ѳҥ тугу кѳрдѳрѳрүй? Саамай сѳп ол уу буолар,  океаннар, 
муоралар, ѳрүстэр. 

- Онтон от күѳх ѳҥ тугу кѳрдѳрѳрүй? Саамай сѳп, ол тыабыт, хонууларбыт, 
оппут – маспыт.

- Араҥас уонна кугас ѳҥ тугу кѳрдѳрѳрүй? Араҥас уонна кугас ѳҥ биҺиги 
хайаларбытын, кумах куйаарбытын кѳрдѳрѳр.

Олорор планетабыт наҺаа кыраҺыабай, маны харыстыырга эколог диэн идэ 
баар буолбут.

-  Билигин  биҺиги  олорор  планетабыт  кыраҺыабай  айылҕата  суох  буолар 
кутталлаах,  тоҕо  диэтэргин  элбэх  ыалдьыбыт  сирдэрдээх.  Тоҕо  оннук 
буолбутуй?  Тоҕо  диэтэргин  дьон  наҺаа  элбэх  заводтары,  фабрикалары, 
электростанциялары  тутан,  бѳхтѳрүн  үчүгэйдик  хомуйбакка  салгын,  уу 
киртийбит.  Салгыммыт,  уубут  киртийдэҕинэ  дьон  ыалдьара  элбиир, 
кыыллар, кѳтѳрдѳр ахсааннара аҕыйыыр, от-мас, сибэкки үүммэт буолар. 

Хайдах  олорор  сирбитин,  айылҕабытын  харыстыахпытын  сѳбүй?  БиҺиги 
айылҕабытын кыра эрдэхпититтэн таптыы, харыстыы улаатыахтаахпыт. Ол 
иҺин айылҕаны харыстыыр - Эколог идэтэ баар буолбут.

Кыракый  экологтар  буолуоххутун  баҕараҕыт  дуо?  Оччоҕо  билигин  уу 
туҺунан кэпсэтиэхпит. (иитээччи оҕолорго күѳх былаат баайар)

Уу – убаҕас буолар, кини сыта суох, амтана суох, ѳҥѳ суох. Тымныыга уу 
тоҥон муус буолар, сылааска паар буолан кѳтѳр. Уута суох от – мас, кѳтѳр – 
сүүрэр,  киҺи кыайан олорбот,  ол  иҺин биҺиги уубутун киртитиэ,  бѳхтүѳ 
суохтаахпыт.

Уунан уопуттар



1 уопут: Уу амтана суох

Ыйытыы – уу хайдах амтанааҕый?

Бу кэннэ оҕолорго туустаах уонна саахардаах уу амсатабыт. Уубут хайдах 
амтаннанна?

Уубут хайдах амтаннанна?

2 уопут – уу сыттаах дуо?

(Саахардаах,  туустаах  уулары  сыттатан  кѳрүү,  биир  ыстакааннаах  ууга 
сыттаах уу таммалатан баран сыттатан кѳрдѳрүү).

3 уопут – Уу ѳҥѳ суох

Аска  кутуллар  кыраасканы  ыстакааҥҥа  куттарыы,  үрдүгэр  уу  кутуу. 
Оҕолорго үчүгэйдик буккуйтарыы.

Туох уларыйда?

4 уопут – Уу ынчатар уонна ыраастыыр

Кураанах тэрээпкэни уулаах тааска угуу,  тэрээпкэ инчэйбитин кэннэ ыган 
баран кирдээх куукула сирэйин сотуу.

5 уопут – Ууну хайдах ыраастыахха сѳбүй?

ИҺиккэ кирдээх уу кутабыт. Маарыла таҥаҺы хас да хос тутан баран уубутун 
атын иҺиккэ сүѳкүүбүт.

Уубут хайдах буолла?

Кирэ ханна хаалла?

5 уопут – Туох тимирэрий, тимирбэтий?

Остуолга  араас  предметтары  уурабыт  (ЭрэҺиинэ  быстахтарын,  тимир, 
целлофан, пластмасс, таас, активированнай уголь таблетката, сахар…)

Ити предметтары ууга уган кѳрѳбүт уонна түмүк оҥоробут, туох тимирэр, 
суураллар, тимирбэт эбитин.

Бүгүн эҺиги кырачаан экологтар буолаҥҥыт тугу биллигит?

Квест – оонньуу «Алыптаах тыа»



Сыала – соруга:

-  Оҕолорго  хамаанданан  оонньуурга,  биир  сомоҕо  буоларга  усулуобуйа 
тэрийии, туруоруллубут сыалы ситиҺэргэ дьулуҺуу;

-  Чинчийэр,  билэ  сатыыр дьоҕурдарын сайыннарыы,  бэйэлэрэ  хоруй  була 
сатыыр сатабылларын ситиҺии;

- Болҕомтололоох буоларга, бэйэ кыаҕар эрэллээх буоларга иитии;

-  Айылҕаҕа  харыстабыллаах  сыҺыаны,  бэйэ  –  бэйэҕэ  истиҥ  сыҺыан 

үѳскэтии.

Оонньуу барыыта: 

Иитээччи:  Оҕолоор,  бүгүн  мин  сурук  туттум,  бу  суругу  ким ыыппытын, 
туох суругун билигин ааҕан иҺитиннэриэм. 

Дорооболорун оҕолоор! Бу мин Баай Барыылаах Байанай оҕонньор суруйан 
эрэбин.  БиҺиги  алыптаах  тыабытыгар  кыҺалҕа  үѳскээтэ.  АбааҺы  кыыҺа 
Кыыс Кыскыйдаан тыа олохтоохторун аптаан кэбистэ. Чыычаахтар ыллаабат 
буоллулар, кыыллар бары утуйан хааллылар. Онтон тыабытын хартыынаҕа 
кубулутан баран хас да чааска хайа тардан баран ыҺан кэбистэ. Сиэттэрим 
айылҕаҕытын харыстыыргытын уонна  айылҕа  туҺунан элбэҕи билэргитин 
билэбин.  Мин эҺиэхэ  сирдэтинэргитигэр  уруҺуйдаммыт  сирдьит  кумааҕы 
ыытабын,  онон  кѳмѳлѳҺүннэрэн  хартыынаны  булуоххут  диэн  эрэнэбин. 
Ѳскѳтүн  эҺиги  чаастарын  булан  хартыынаны  саҥаттан  оҥордоххутуна, 
кыыллары, кѳтѳрдѳрү, кинилэр олорор дьиэлэрин быыҺыаххыт.

Иитээччи: Кыылларга, кѳтѳрдѳргѳ кѳмѳлѳҺѳҕүт дуо? (оҕолор санаалара)

Туох баар ыарахаттары туоруурга бэлэмҥит дуо? Айаҥҥа турунуох иннинэ 
кыратык эрчиллэн ылыахха.

Хамсаныылаах эрчиллии:

Күүстээх – уохтаах буоларга

ЭҺэ курдук хаамыахха,

Үрдүгү, ырааҕы ыстанарга,

Куобах курдук ойуохха.

Ырааҕы сытыытык кѳрѳргѳ,



Хотой курдук кѳтүѳххэ.

Дьэ эрэ, оҕолоор, каартабытын арыйан кѳрүѳххэ. (Иитээччи бастакы бэлиэни 
ыйан  биэрэр)  «Кѳтѳрдѳр  остолобуойдара»  кормушкаҕа  тиийэн  кэлэллэр, 
кормушка иҺиттэн сорудахтаах кэнбиэр булаллар.

Оонньуу «Дьиикэй уонна дьиэ кѳтѳрдѳрѳ»

 Иитээччи:  бастакы  сорудах  маннык,  ханнык  кѳтѳр  дьиикэй  уонна  дьиэ 
кѳтѳрѳ буоларын хартыыналары кѳрѳн наардаан ууруохтааххыт.

Дуоскаҕа  Дьиэ  ойуулаах  хартыына  анныгар  дьиэ  кѳтѳрдѳрүн  илдьэн 
уураҕыт, онтон тыа ойуулаах хартыына анныгар дьиикэй кѳтѳрдѳрү илдьэн 
уураҕыт.

Маладьыастар  оҕолоор,  сорудаххытын  сѳпкѳ  толордугут.  Иитээччи  иккис 
кормушка  иҺиттэн  хартыына  аҥаарын  булан  ылар.  Салгыы  каартабытын 
кѳрүѳххэ хайа диэки барарбытын.

Байанай  ойуутун  кѳрѳллѳр,  Байанай  тыа  иччитэ  буолар  кини  тыа 
олохтоохторун  кэтиир,  хас  биирдии  оту-маҺы,  сибэккини,  сир  аҺын 
араҥаччылыыр, харыстыыр. Илиитигэр тугу тута сылдьарый кѳрүѳххэ эрэ. 
(от күѳх кэнбиэрдээх суругу ылан ааҕар)

- ЭҺиги таптыыгыт дуо оҕолоор, олорор дойдугут тыатын? Ардыгар тыаҕа 
дьон кэлэн айдаарар, бѳҕүн хаалларан тыаны киртитэн бараллар. 

Иитээччи: Бу сорудаҕы толордоххутуна Байанай эҺиэхэ хартыына бастакы 
чааҺын биэрэр.

Оонньуу «Арай мин тыаҕа тиийдэхпинэ»

Иитээччи:  Мин эҺиэхэ  сыыҺалаах,  ол  эбэтэр  сѳптѳѳх этиилэри эттэхпинэ 
эҺиги «сѳп», «сыыҺа» диэн эппиэттээн иҺиэхтээххит.

- Арай мин тыаҕа тиийэн үлүбээй сибэккилэри үргээтэхпинэ?

-  Арай  мин  тыаҕа  бирэски  сиэн  баран  кумааҕытын  ылан  таах  быраҕан 
кэбистэхпинэ?

- Арай мин тыаҕа чоҥочох үрдүгэр килиэп уурдахпына?

- Арай мин тыаҕа алдьаммыт лабааны баайан биэрдэхпинэ?

- Арай мин тыаҕа кутаа уотун оттон баран умулларбатахпына?



- Арай мин тыаҕа бѳхтѳѳн баран бѳхпүн хомуйбакка бардахпына?

- Арай мин тыаҕа бѳх сытарын кѳрѳн хомуйдахпына?

- Мин таптыыбын айылҕабын, мин киниэхэ кѳмѳлѳҺѳбүн!

Иитээччи:  -  Маладьыастар  иккис  сорудаххытын  толордугут.  (Иитээччи 
хартыына иккис чааҺын булан ылар)

Каартабытын салгыы кѳрѳбүт,  сир аҺын эгэлгэтэ  ойууламмыт.  (тыаҕа сир 
аҺа эгэлгэтэ үүнэн турар ойууга тиийэллэр)

Оонньуу «Сир аҺын, фруктаны, оҕуруот аҺын наардаан уур»

Үс хамаандаҕа арахсабыт. Хас биирдии хамаанда иннигэр обруч ууруллар. 
Иннилэригэр остуолга сир аҺа, фрукта, оҕуруот аҺа ойуулаах карточкалар 
сыталлар,  оҕолор  обручтарыгар  этиллибит  үүнээйини  наардаан 
ууруохтаахтар. Хайа хамаанда түргэнник, сѳпкѳ наардаан уурбут ол хамаанда 
кыайар.

Иитээччи: Маладьыастар, үҺүс сорудаххытын эмиэ сѳпкѳ уонна түргэнник 
толордугут. (хартыына үҺүс чааҺын булан биэрэр)

Оонньуу «Күѳх тыабытын ыраастыыбыт»

Сиргэ  араас  кыра  пластмасс  сок  хаата,  кумаламмыт  хаҺыат,  кэмпиэт, 
бичиэнньэ хахтара ыҺыллан сытар. Оҕолору икки хамаандаҕа арааран бѳх 
угар мѳҺѳѳччүккэ хомуйтарыы. Хайа хамаанда элбэх бѳҕү хомуйар эбитий.

Иитээччи:  -  Маладьыастар,  тѳрдүс  сорудаххытын  толордугут.  (хартыына 
тѳрдүс чааҺын булан биэрэр).

Оонньуу «Ордук ойууну булан эт» (Кыыллар)

- Куоска, саҺыл, тииҥ, бѳрѳ, эҺэ;

- Таба, тигр, куобах, саҺыл;

- Сибинньэ, куоска, баран, саҺыл, ат;

- Ат, зебра, ынах, осел, коза.

Иитээччи:  -  Маладьыастар,  бэҺис  сорудаххытын  толордугут.  (хартыына 
бэҺис чааҺын булан биэрэр).

БүтэҺигэр  оҕолор  булбут  хартыына  чаастарын  холбоон  бүтүн  улахан 
хартыына оҥорон таҺаарбыттарын кэннэ, кѳтѳрдѳр саҥалара, тыа суугунуура 



иҺиллэн  кэлэр.  Баай  Барыылаах  Байанай  саҥата  иҺиллэр,  абааҺы  кыыҺа 
Кыыс кыскыйдаан алыбын кыайдыгыт, оҕолорбор махтанабын. Инникитин 
Аан ийэ айылҕытын харыстаан, алдьатыман, киртитимэн оччоҕуна дьон бары 
дьоллоохтук олоруо, доруобайдык сылдьыа. Кѳрсүѳххэ диэри!


